
Huisbesoek Februarie 2009

God ontmoet sy kinders

1.
Inleiding

Tydens hierdie jaar se huisbesoek gaan ons aandag gee aan ons ontmoetings met die Here. Ons gaan in besonder fokus op wat ons persoonlik, huislik en gemeentelik doen wanneer ons God ontmoet, na Hom luister en Hom aanbid, godsdiens beoefen en Hom verheerlik (liturgie).

Omdat liturgie in wese ‘n tweegesprek is, is ons oorkoepelende tema hierdie jaar Gesprekke met God (liturgie).   Die volgende fasette sal kwartaalliks behandel word:

· God ontmoet sy kinders (Ontmoetingsdiens)

· Ons buig voor God (Verootmoedigings- en versoeningsdiens)

· God praat (Woorddiens)

· Ons antwoord (Antwoorddiens)

Ons gee hierdie kwartaal aandag aan God ontmoet sy kinders  (Ontmoetingsdiens). Vir eie voorbereiding versoek ons u om asseblief die Sinodebesluite oor die Ontmoetingsdiens goed deur te werk (vir u gerief is dit deel van die huisbesoekbrief).

2.
Huisbesoekbrief

2.1.
Skrifgedeelte: Lees Hebreërs 10:19-25.  Fokus: Hebreërs 10:22.

Enkele agtergrond notas:

· Heiligdom dui op die Allerheiligste deel van die tabernakel of tempel. Dit was die plek waar die hoëpriester slegs een maal per jaar ingegaan het met bloed om versoening te doen vir sy eie en die volk se sondes. Die Allerheiligste was die simbool van die allerheiligste gemeenskap met God

· Deur die voorhangsel heen dui op die voorhangsel van die tempel wat die Allerheiligste afgesonder het en wat van bo tot onder oopgeskeur is toe Christus gekruisig is. Die Allerheiligste wat vantevore verbode terrein was, is nou geopen.

· Groot priester oor huis van God dui daarop dat Christus kragtens sy versoeningswerk nou die Hoëpriester in die hemel is waar Hy voordurend vir ons intree.

· Toetree met geloofsversekerdheid dui daarop dat ons moet doen wat in die OT heeletmal verbode was naamlik om in die Allerheiligste in te gaan. Dit simboliseer ‘n direkte verhouding met God sonder die intrede van ‘n menslike priester.

· Vrymoedigheid dui op die objektiewe reg wat jy ontvang het.

Saamgevat: Op grond van Jesus Christus se versoeningswerk kry gelowiges/gemeente die opdrag:  Laat ons tot God nader met ‘n opregte hart en met volle geloofsekerheid. (Hebr. 10:22).  Laat ons toetree, intree!

Eenvoudig gestel: Laat ons met vrymoedigheid God ontmoet in Jesus Christus ons Here!

2.2.
Inleiding tot huisbesoekgesprek

‘n Goeie ou vriend vir wie julle baie lief is, kom vir julle kuier.

· Vertel vir mekaar hoe elkeen se huishouding sou regmaak om hom of haar te ontvang.

· Hoe sou die ontmoeting verloop?

· Wat sou deel van die aanvanklike gesprek wees?

· Sal elke keer se ontmoeting dieselfde wees? Wat sou maak dat iets daarvan verander?

……………………..…………………………………………………………………………………………………………………………………………..

………………………………………………………………….……………………………………………………………………………………………..

……………………..…………………………………………………………………………………………………………………………………………..

………………………………………………………………….……………………………………………………………………………………………..

2.3.
Gesprek

Wanneer ons persoonlik, as huisgesin, as gelowiges, as gemeente die Here ontmoet, is dit ‘n baie besonderse ontmoeting waaroor ons opgewonde is. Ons wil in die woorde van Hebreërs 10:22:  Toetree/ intree/ tot God nader!

Dit is hoogtepunttye van ons dag, week, maand, jaar!

Watter voorbereiding dink jy moet ons doen vir hierdie ontmoeting?

……………………..…………………………………………………………………………………………………………………………………………..

………………………………………………………………….……………………………………………………………………………………………..

Die eerste deel van die erediens handel oor die blye ontmoeting tussen God en sy kinders.

· Met die votum verklaar ons openlik en plegtig dat die erediens ‘n samekoms van God met sy volk, en daarom van sy volk met Hom en mekaar is.  Hierdeur bely ons ons totale afhanklikheid en gerigtheid op God.

· God antwoord hierop deur sy groetseën oor ons te laat uitspreek.  Deur sy genade, barmhartigheid en vrede oor ons uit te spreek ontvang die Here ons by Hom. Wat ‘n belangrike gebeurtenis is dit nie!

· Ons antwoord op die Here se groetseën deur lofprysing van Hom. Ons besing sy grootheid, heerlikheid en groot genade! 

· Deur die geloofsbelydenis stel ons ons voor God as ‘n eenheid in die ware geloof, versterk ons mekaar en sonder ons onsself af teenoor die wêreld!

Ons beoefen nie net liturgie as ons saam is in ‘n erediens nie. Ons beoefen ook liturgie as ons God persoonlik ontmoet (eie stiltetyd) en huisgodsdiens hou.  Ons beoefen self liturgie by die werk.

Sê telkens wat die doel van elke moment van die ontmoetingsdiens is en hoe `n mens dit in die volgende drie situasies prakties kan doen:

	Doel?
	Samekoms van gemeente
	Persoonlike godsdiens
	Huisgodsdiens
	Werksituasie

	Votum


	
	
	
	

	Groetseën


	
	
	
	

	Lofprysing


	
	
	
	

	Geloofsbelydenis


	
	
	
	


**************************

Sinodebesluite 1994 oor die Ontmoetingsdiens

6. Die Ontmoetingsdiens (Introïtus)

6.1 Sake waarvan die Sinode kennis kan neem

6.1.1 Introïtus beteken intog, binnekoms, ingang. Die deel in die liturgie wat as Introïtus of Intrede bekend staan, bevat die erkenning dat God in die samekoms teenwoordig is om sy volk te ontmoet en om sy volk in staat te stel om Hom en mekaar te ontmoet, nl. die votum. Ook die onontbeerlike seën van God vir die samekoms, waarsonder die ontmoeting, die Woorddiens en aanbidding nie kan plaasvind nie. Verder sluit die Introïtus ook die saamkom van die gemeente in die heilige teenwoordigheid van die Here in. Op grond van Christus se versoening (Hebreërs 10:19) kry die gemeente in Hebreërs 10:22 die opdrag: Laat ons toetree, intree! Die reaksie van die gemeente op die intrede van God deur lofprysing in lied en belydenis in woord en lied vorm deel van die Introïtus.

Besluit: Kennis geneem van punt 6.1.

6.1.2 Die Ontmoetingsdiens bestaan uit die volgende vier elemente, nl.: Votum, groetseën, lofliedere en geloofsbelydenis.

Besluit: Goedgekeur.

6.2 Die Votum

6.2.1 Sake waarvan die Sinode kennis kan neem

6.2.1.1 Die gemeenskap van gelowiges verrig die liturgiese handeling om openlik te verklaar of te konstitueer dat die samekoms amptelik is sodat God sy gemeente kan ontmoet en verdere ontmoetings daaruit kan voortvloei. Wanneer die gemeente deur die Gees en in waarheid in afwagting is om hulle met God te versoen, sy Woord te hoor en Hom te aanbid, is die openlike verklaring van die eie-aard van die samekoms noodsaaklik.

6.2.1.2 Die Beswaarskrif aan die Sinode van 1994 teen die besluit van 1985 het geslaag op die punt van ongemotiveerde besluite. Die votum is by name genoem. Dit gaan onder andere daarom dat die votum tot twee Skrifgedeeltes beperk is, sonder om aan te dui waarom ander Skrifgedeeltes (soos die Deputate aanbeveel het) nie gebruik mag word nie.

6.2.1.3 Die Sinode van 1985 het kennis geneem van bepaalde uitgangspunte wat die votum raak (p.410, 411).

Besluit: Kennis geneem van punt 6.2.1.

6.2.2 Sake waaroor die Sinode moet besluit

6.2.2.1 Die funksie van die votum is dat die gemeente openlik en nederig, plegtig verklaar dat die erediens 'n saamkoms van God met sy volk, en daarom van sy volk met Hom en met mekaar is. Hierdeur bely die gemeente hulle afhanklikheid van en gerigtheid op God.

Besluit: Goedgekeur soos gewysig (wysiging reeds aangebring - Deputate Handelinge).

6.2.2.2 Om die votumformule in Gees en waarheid te laat funksioneer moet die votum bestaan uit direkte aanhalings uit die Skrif wat aan bogenoemde liturgiese beginsels beantwoord (vgl. 6.2.1.1).

Besluit: Goedgekeur soos gewysig (wysiging reeds aangebring - Deputate Handelinge).

6.2.2.3 Omdat die votum die handeling van die gemeente is, kan die openlike verklaring deur die woorde van die liturg of deur die sing van die berymde lied uitgespreek word.

Besluit: Goedgekeur.

6.2.2.4 Voorbeelde van Skrifgedeeltes wat aan die beginsels vir ‘n votum beantwoord, is veral sekere Psalms, omdat die Psalm die aanbidding/belydenis van die volk teenoor God is.

* Ps 124:8 "Ons hulp kom van die Here wat hemel en aarde gemaak het"

* Ps 121:1, 2: "Ek kyk op na die berge: waarvandaan sal daar vir my hulp kom? My hulp kom van die Here wat hemel en aarde gemaak het". Die berymde vers 1 van hierdie Psalm kan as votum van die gemeente gesing word.

* Ps 95:6-7b: "Kom ons val in eerbetoon voor Hom neer, kom ons buig, kom ons kniel voor die Here ons Skepper! Hy is ons God en ons is sy volk, sy kudde, sy skape, deur sy hand versorg". Die berymde vers 4 kan ook gebruik word.

* Ps 19:15 saam met Ps 124:8: "Mag wat ek sê en wat ek dink, tog vir U aanneemlik wees, Here my Rots en my Verlosser".

* Ps 43:3 saam met Ps 124:8: "Stuur u lig en u waarheid dat die my lei en my bring na u heilige berg, na u woning". Die berymde vers 3 van Psalm 43 kan ook gebruik word.

* 'n Skrifgedeelte uit die Nuwe Testament wat aan hierdie beginsels vir die votum beantwoord, is Romeine 11:36: "Uit Hom en deur Hom en tot Hom is alle dinge. Aan Hom behoort die heerlikheid tot in ewigheid". Die beryming van hierdie gedeelte in Skrifberyming 35:3 kan as votum gesing word.

Besluit: Goedgekeur soos gewysig (wysiging reeds aangebring - Deputate Handelinge).

6.3 Die Groetseën

6.3.1 Sake waarvan die Sinode kennis moet neem

6.3.1.1 Die gelykstelling van die twee keer wat God die gemeente in die samekoms seën as "aanvangseën" en "slotseën" (Acta 1985:411, 412), kan nie gehandhaaf word nie, omdat dit die samekoms 'n soort statiese karakter gee. Die tweede seën het veral die bedoeling om die gemeente uit te stuur om in die daaglikse lewe van elke lidmaat die erediens voort te sit. Die aanbidding, waarop die samekoms van die gemeente uitloop, gaan voort in die daaglikse lewe van elke lidmaat en daarom word hulle geseën.

6.3.1.2 God stuur gevolmagtigde verteenwoordigers wat sy groetseën aan die gemeente bring en afkondig. Die groetseën is gegrond in die groetseën van die Nuwe-Testamentiese briewe, waar die gevolmagtigdes dit in die Naam en op gesag van die Sender proklameer. Die groet- en wegstuurseën word in opdrag van God en namens God self op die gemeente gelê soos die woorde en die liggaamstaal met die hande getuig.

Besluit: Kennis geneem van punt 6.3.1.

6.3.2 Sake waaroor die Sinode moet besluit

6.3.2.1 Die Formule wat in die samekomste vir die groetseën gebruik moet word, moet woorde van God wees, gerig aan gemeentes. Hierdie Formules kom voor in die briewe van die Nuwe Testament aan bepaalde gelowiges, daarom ook in Openbaring 1:4, 5 wat gerig is aan die sewe gemeentes in Klein Asië.

Besluit: Goedgekeur.

6.3.2.2 Die woord "aanvangseën" word in die besluite oor die seën vervang met "groetseën", omdat "aanvangseën" die indruk kan skep dat "die erediens" 'n statiese begrip is, wat met 'n seën begin word en weer met 'n seën afgesluit word. Die res van die besluite (Acta 1985:412) word gehandhaaf.

Besluit: Goedgekeur soos gewysig (wysiging reeds aangebring - Deputate Handelinge).

6.4 Lofpsalm

6.4.1 Sake waaroor die Sinode moet besluit

6.4.1.1 Hierdie liturgiese handeling van die gemeente as deel van die Ontmoetingsdiens het die spesifieke doel om op God se groetseën te antwoord. Dit kan ook deur die sing van meer as een loflied geskied.

Besluit: Goedgekeur soos gewysig (wysiging reeds aangebring - Deputate Handelinge).

6.5 Die Geloofsbelydenis

6.5.1 Sake waarvan die Sinode kennis kan neem

6.5.1.1 Die geloofsbelydenis vorm deel van die Introïtus waarmee die gemeente van gelowiges hulleself as "eenheid in die ware geloof" voor God stel, mekaar versterk en teenoor die wêreld hulleself afsonder. Hiermee verklaar die gemeente sy identiteit as liggaam in een ware geloof (Joh 4:23; HK, Sondag 21; NGB, artt.27-29).

6.5.1.2 Die Sinode van 1985 het liturgiese beginsels vir die geloofsbelydenis op p.413 en 414 gestel. 

6.5.1.3 Die Sinode van 1985 het die moontlikheid dat die geloofsbelydenis paslik op ander plekke as liturgiese handeling van die gemeente gebruik word, uitgesluit (vgl. Acta 1985:414, 3.4.4.2). Die gemeente kan egter paslik op ander plekke in die samekoms hulle geloof bely. Byvoorbeeld by die bediening van die sakramente, as bekragtiging van die geloof van die gemeente en by die aflê van belydenis van geloof deur katkisante, kan die geloofsbelydenis liturgies goed pas.

Besluit: Kennis geneem van punt 6.5.1.

6.5.2 Saak waaroor die Sinode moet besluit

6.5.2.1 Die liturgiese plek van die geloofsbelydenis is in die reël na die loflied. Die geloofsbelydenis kan egter ook elders aan die hand van bogenoemde riglyne liturgies sinvol en ordelik aangewend word. 

Besluit: Goedgekeur soos gewysig (wysiging reeds aangebring - Deputate Handelinge).

